Stoptober 
Iechyd; dim ysmygu; gofalu am ein cyrff
Mae cyflwyniad Ppt i gyd-fynd â’r gwasanaeth – nid oes rhaid ei ddefnyddio.
Sleid 1: Teitl, Ysmygu
· Bob Mis Hydref mae’r llywodraeth yn hyrwyddo ymgyrch ‘Stoptober’. Bwriad yr ymgyrch ydy
annog pobl i roi’r gorau i ’smygu am 28 diwrnod yn ystod mis Hydref. 
Sleid 2: Stoptober, 28 diwrnod, 5 x, 160,000

· Yn ystod Mis Hydref bydd pobl o bob cwr o’r wlad yn cymryd rhan yn yr her i roi’r gorau i smygu am 28 diwrnod yn ystod y mis.

· Os gallwch chi roi’r gorau i smocio am 28 diwrnod, rydych 5 gwaith yn fwy tebygol o roi’r gorau iddi am byth.
· Llwyddodd dros 160,000 (cant chwech deg o filoedd) o bobl yng Nghymru a Lloegr i roi’r gorau i smygu yn ystod ‘Stoptober’ 2012, diolch i’r amrywiaeth eang o gymorth oedd ar gael i’w helpu.

· Doedd gan y bobl a roddodd y gorau i smocio ddim pwerau arbennig! Ond fe gawson nhw help – roedd y llywodraeth wedi paratoi pecyn stopio smocio, app, gwefan a llinell gymorth Hefyd roedd modd cysylltu â’r holl bobl eraill oedd yn rhoi’r gorau i smocio ar Facebook a Twitter.
Sleid 3:  £7; £150; £1800; 100,000
· Dyma rai ystadegau am effaith smocio ar fywydau pobl:-
Mae un paced o’r sigaréts mwyaf poblogaidd ym Mhrydain yn costio ar gyfartaledd £7.

Mae’r smociwr arferol yn gwario £150 bob mis ar sigaréts sef  £1800 bob blwyddyn.

Mae tua 8 miliwn o bobl yng Nghymru a Lloegr yn smocio – a smocio sy’n lladd y nifer fwyaf o bobl yn ein gwlad bob blwyddyn.

Mae tua can mil o farwolaethau bob blwyddyn oherwydd afiechydon sy’n deillio o smocio.

Yn ôl ‘Cancer Research UK’*, mae smocio yn lladd 5 gwaith mwy o bobl ym Mhrydain bob blwyddyn na damweiniau car, gorddosau (overdoses), llofruddiaethau, hunanladdiad a HIV gyda’i gilydd.
Sleid 4:  Llun o sigarét.

· Be sydd mewn sigarét? Mae rhan fwyaf ohonon ni’n gwybod am nicotin a tybaco ond mae sigarét hefyd yn cynnwys amonia, arsenig, methanol, biwtan a cadmiwm. Does dim un o’r cemegau yna’n dda i’r iechyd.
· Os wnewch chi stopio smocio am 28 diwrnod yna dych chi’n bum gwaith mwy tebygol o stopio smocio am byth. Felly mae ymgyrch ‘Stoptopber’ yna i helpu pobl sy eisiau stopio. 
· Y ffordd orau i osgoi cancr o’r ysgyfaint, ceg, laryncs, trwyn a’r sinysau, iau/afu, stumog, aren, pledren a cheg y groth ydy wrth beidio â smocio, na chwaith anadlu mwg rhywun arall sydd yn smocio.*
· Os oes ganddoch chi fam neu dad, taid neu nain (mam-gu, tad-cu) neu ffrind sy’n smocio, nawr yw’r amser i ofyn iddyn nhw stopio. Dangoswch bod ganddoch chi gonsyrn drostyn nhw, a’ch bod chi eisiau iddyn nhw fyw’n hir a hapus heb gynyddu eu risg o ddatblygu cancr. 
· Does neb yn dweud ar ddiwedd ei fywyd, “Dylwn i fod wedi smocio mwy.”
Sleid 5:  Yr adnod isod  

· Mae’r Beibl yn glir yn dweud fod gan bob Cristion gyfrifoldeb i edrych ar ôl ei deulu,
Mae unrhyw un sy’n gwrthod gofalu am ei berthnasau, yn arbennig ei deulu agosaf, wedi troi cefn ar y ffydd Gristnogol. Yn wir mae person felly yn waeth na’r bobl sydd ddim yn credu. (1 Timotheus 5:8) 

Felly fe ddylen ni wneud ein gorau i ofalu am y bobl dŷn ni’n eu caru drwy sôn am beryglon smocio. 

Sleid 6: Yr adnod isod

· Os mai ffrind, efallai ffrind ysgol, sy’n smocio, mae’r Beibl yn annog ni i rannu ein consyrn gyda nhw hefyd, er efallai na fydd croeso i’n geiriau ac y byddan nhw’n flin neu’n gas. Yn y pendraw fe fyddan nhw’n deall mai trio helpu ydyn ni.

Fel mae olew a phersawr yn gwneud rhywun yn hapus, mae cyngor ffrind yn gwneud bywyd yn felys. (Diarhebion 27:9)
Gweddïwn: 
Ein Tad, diolch i ti am y meddygon a’r nyrsus sy’n gweithio yn yr ysbytai ac yn gofalu am bobl sy’n dioddef o gancr.  Diolch i ti am yr elusennau fel ‘Cancer Research Uk’ a ‘Macmillan’ sy’n codi arian i helpu’r cleifion a’u teuluoedd.  Diolch i ti am y bobl hael sy’n fodlon rhoi arian i’r elusennau i helpu i gynnal y gwaith. Helpa ni i werthfawrogi ein cyrff. Rydyn ni i gyd wedi ein bendithio â chyrff arbennig, sy’n fwy cymhleth na’r un cyfrifiadur na robot. Helpa ni i wneud penderfyniadau doeth. Amen.

